
Abstract. Introduction. The article examines the actions and position of M. Shokai during the 

famine that took place between 1917 and 1923 in Turkestan and the Kazakh Autonomous 

Soviet Socialist Republic (KazASSR). Aim and objectives. Analysis of Mustafa Shokai's 

stance on the number of victims and deaths during the famine, based on data published in 

press reports, and considering the political and economic context of the time. Materials and 

methods. The article analyzes archival documents, statistical data, and sources that have not 

yet been widely published in scholarly literature. These materials were collected from various 

collections of documents and have not yet become part of the historical record. The results of 

the study. The article examines the actions of M. Shokai during the famine that occurred in 

Turkestan and the Kazakh Autonomous Soviet Socialist Republic between 1917 and 1923, 

and analyzes the changes in the population numbers and ethnic composition during this 

period. The article also discusses the truth about the 1921 famine in Ferghana that was kept 

secret by the Soviet government, as revealed in a brief article published in the Turkestan 

newspaper in Tashkent on December 16, 1922. Shokai argues that the Soviet government's 

actions, including forcible confiscation of livestock, made life difficult for the people of 

Turkestan, leading to a sharp decrease in livestock numbers. He claims that this was a crime 

committed by the government, considering it a result of its policies based on threats and 

coercion. M. Shokai dates the famine in Turkestan between 1918 and 1922, arguing that "the 

famine assisted the Soviet government in its efforts to suppress the Muslim community in 

Turkestan". Conclusion. This article reveals one aspect of M. Shokai's struggle against hunger 

in the 20-30s XX century and the consequences of the policy of the Soviet government for the 

preservation of the nation. 

Keywords: Mustafa Shokai, Turkestan Republic, Kazakh ASSR, famine, political campaigns 

Аңдатпа. Кіріспе. Мақалада Түркістан Республикасы мен Қазақ АКСР-інде                                                     

1917-1923 жж. аралығында орын алған ашаршылықтарға қатысты  М. Шоқайдың 

көзқарасы мен іс-әрекеті қарастырылады. Мақсаты мен міндеттері. Мұстафа 

Шоқайдың баспасөз беттерінде жарияланған хабарларды талдау арқылы ашаршылыққа 

ұшырағандар мен өлгендер жайлы, саны мен оларға көмек беруге қатысты пікірлерін 

сол кездің саяси-экономикалық жағдайымен байланыстыра талдау. Материалдар мен 

әдістер. Мақалада архив материалдары және құжаттар жинақтарында 

жарияланғанымен, әлі де тарихи айналымға кірмеген деректер, статистикалық 

мәліметтер талданды. Зерттеу нәтижелері. Түркістан Республикасы мен                                           

Қазақ АКСР-інде болған 1917-1923 жылдардағы ашаршылыққа қатысты М. Шоқайдың 

пікірі мен іс-әрекеті көрсетіліп, ашаршылықтар кезіндегі халық саны мен этникалық 

құрылымында болған өзгерістер талданады. М. Шоқай Ташкент қаласында шыққан 

«Түркістан» газетінде (1922 ж. 16 желтоқсан) басылған қысқаша мәліметтер негізінде 

кеңестік биліктің құпияландырып, жасырмақшы  болған Ферғана қаласындағы 1921 ж. 

аштықтың сұмдық жағдайын әшкерелейді. Қоқан-лоққы мен күштеу әдісін қолдану 

негізінде билік басына келген сәттен бастап кеңестік биліктің Түркістанда адамдардың 

малдарын мәжбүрлеп тартып алуы халықтың күн-көрісін ауырлатқанын, мал санының 

күрт төмендеуіне әкелгенін түсіндіре отырып, М. Шоқай ашаршылықты Кеңес 

өкіметінің жасаған қылмысы ретінде дәлелдейді. Қорытынды. М. Шоқай 

Түркістандағы ашаршылықтың мерзімін 1918–1922 жж. аралығы деп көрсете отырып, 

«ашаршылық Совет үкіметінің Түркістандағы мұсылман жұртшылығымен күресіне 

көмектесті» деген тұжырымдайды. 

Қорытындыласақ, бұл мақала М. Шоқайдың ХХ ғ. 20-30 жж. ашаршылыққа, кеңестік 

биліктің саясатының ұлттың сақталып қалуына тигізген зардаптарына қарсы күресінің 

бір қырын көрсетеді. 

Түйін сөздер: Мұстафа Шоқай, Түркістан Республикасы, Қазақ АКСР, ашаршылық, 

саяси науқандар 

Дәйексөз үшін:. Құдайбергенова А.И., Тайман С.Т., Жетібаев К.М. // Отан тарихы. 

2024. Т. 27. № 3. Б. 692-705. (Қаз.) 

DOI: 10.51943/2788-9718_2024_27_3_692-705 

Аннотация. Введение. В статье рассмотрены позиция и действия М. Шокая                                        

в отношении голода, произошедшего между 1917-1923 гг. в Туркестанской республике 

и в КазАССР. Цель и задачи. Анализ позиции Мустафы Шокая о количестве жертв 

голода и погибших на основе анализа данных, опубликованных в печати, в 

соответствии с политической и экономической ситуацией того времени. Материалы и 

методы. В статье анализированы архивные документы, статистические данные и 

источники, которые были опубликованы в сборниках документов, но еще не вошедшие 

в исторический оборот. Результаты исследования. В статье рассмотрены позиция и 

действия М. Шокая по отношению голода 1917-1923 годов, произошедших в 

Туркестанской Республике и Казахской АССР, а также проанализированы изменения в 

численности и этническом составе населения этого периода. На основе кратких 

сведений, опубликованных в газете «Туркестан» (16 декабря 1922 г.), выходившей в 

Ташкенте М. Шокай обнажает ужасную истину голода 1921 г. в Фергане, которую 

советская власть пыталась сохранить в тайне от всего сообщества. Объясняя, что, 

поскольку советская власть пришла к власти на основе угроз и принуждения, 

насильственная конфискация в Туркестане у народа скота осложнила жизнь народа и 

привела к резкому сокращению поголовья скота. Шокай утверждает, что голод был 

преступлением, совершенным советской властью. М. Шокай датирует голод в 

Туркестане 1918-1922 гг. заявив, что «голод помог советскому правительству бороться 

против мусульманской общины в Туркестане». Заключение. Данная статья расскрывает 

один аспектов борьбы М. Шокая против голода 20-30 гг. XX в. и последствиями 

политики советской власти для сохранения нации. 

Кіріспе. Кеңес билігінің алғашқы онжылдықтарында Қазақстан аумағында алапат 

үш ашаршылық орын алды: біріншісі 1917-1918 жж. Түркістандағы ашаршылық, 

екіншісі 1921-1923 жж. Қазақстан АКСР-інде болған ашаршылық. Бұл ашаршылықтар 

екі бөлек автономия аумақтарында болғанымен, оның біртұтас қазақ халқының                                           

өсіп-дамуына тигізген зардабы сұмдық болды. Сондай-ақ, бұл ашаршылықтардың 

зардаптарынан басын көтере қоймаған халық сәл кейінірек, ХХ ғ. 30-жылдарының 

басында тағы да алапат ашаршылыққа тап болды. 

Бұл ашаршылықтардың басты зардабы - ол қазақ халқының ғасырлар бойы 

қалыптасқан өмір сүру болмысын терең өзгерістерге ұшыратты. 

1917-1918 жылдары Қазақстанның оңтүстік бөлігінде, 1921-1923 жж. солтүстігі, 

батысы мен шығысында болған ашаршылықтар азамат соғысы, шаруашылықтардың 

тұралауы, саяси тұрақсыздық жағдайында орын алды. Кеңес билігінің жеңісімен бірге, 

түркі халықтарының да дербес автономиялық республикалар құрып, тәуелсіз және 

бірлікте дамуы жайлы ой-пікірлері мен іс-әрекеттеріне кеңестік билік қабылдамай, 

қарсы күрес жүргізді. Сондықтан. ашаршылыққа ұшырағандарға сырттан келген 

(мысалы – АРА) көмектің негізінен түркі тілдес халық тығыз орналасқан аймақтардың 

ауылдық жерлеріне берілмеуінің бір себебі осында болуы мүмкін. 

Ресей құрамындағы автономиялар ретінде құрылған Алашорда және Түркістан 

Мұхтарияты ретіндегі мемлекеттік құрылымдар тең құқықты болып, өздерінің басқару 

билігі өзінде болуы керек деген қағидатымен кеңес өкіметіне ұнамады. Екі автономия 

да қарулы күшпен жойылды. Сонымен бірге, қиын-қыстау кездегі ауыртпалықтарды 

жеңіп шығуда басшылық ете алар озық ойлы ел басшылары қудаланды. 

Орталық Азия аумағындағы Кеңестік биліктің тұтқалары «великоросстық 

шовинизммен» қаруланған, арасында бұзақылар мен қылмыскерлер де кездесетін жаңа 

төңкерісшілердің қолында болды. 

Жергілікті биліктің тізгінін ұстағандардың Қазақстандағы ашаршылықтар кезінде 

халыққа көмек көрсетуге немқұрайлы болып, алғашында тіпті ашаршылықтың орын 

алғанына мән бермеуінің бір себебі осында болды деуге болады. 

Міне осындай жағдайда М. Шоқай сынды тұлғаларымыздың ашаршылыққа 

ұшыраған халықтың жай-күйіне шетелдіктердің назарын аудартып, ақпараттық күрес 

жүргізуі мәселесін қарастыруы өзекті деп есептеймін. 

Материалдар мен әдістер. Мақалаға азық болған мәліметтер негізінен осы күнге 

дейінгі зерттеушілердің бірнеше шетелдік, отандық архив қойнауларынан тауып, 

жинақтап, эпистолярлық мұрасы мен архив құжаттары топтастырылған ғылыми 

жинақтардағы әлі тарихи айналымға кірмеген деректерді, статистикалық мәліметтерді 

талдау арқылы алынды (Мұстафа Шоқай, 2006; Шоқай, 12 т. 2012; В эмиграции, 2021). 

Атап айтқанда, аштық қамытын киген түркі тілдес орта азиялық халықтардың, ерекше 

қазақтардың жай-күйі, көмек алмай қырылуы, аштықтың көлемі жайлы ащы шындық 

пен оның жаңғырықтары жарияланған «Соңғы жаңалықтар», «Күндер», «Әлеуметтік 

басқыш», «Түркістан» секілді газеттерде, сондай-ақ, американдық, ағылшындық, 

германдық баспасөз беттерінде жарияланған мәліметтер мақалада қарастырылды. 

Талқылау. М. Шоқайдың Түркістан Республикасы мен Қазақ АКСР-індегі 

ашаршылық туралы ой-пікірлерін қарастырған зерттеушілердің бірегейі                                       

К. Есмағамбетов болды. М. Шоқай шығармаларын 12 томға жинақтап жариялаған 

Көшім Лекерұлы М. Шоқайдың еңбектері мен қызметін саралай отырып, оның 

Қазақстандағы ХХ ғасырдың 20-30 жылдарындағы ашаршылықтардың себептерін, оған 

қарсы күресті жүргізудің қажеттілігін дәйектеген сөздерін талдайды, оның 

ашаршылыққа қатысты кеңестік биліктің самарқаулығын айыптап, қарсы күрес 

жүргізгенін сол кездегі саяси жағдайдағы ерлік деп бағалайды (Есмағамбетов, 2008; 

Есмағамбетов, 2015) 

М. Шоқайдың қызметі мен еңбектері жайлы қалам тартқан зерттеушілердің 

көпшілігі оның тұлғалық қасиетінің ішінде ашаршылықтарға қатысты пікірлері мен                                                     

іс-әрекеттері жайлы қарастырып кетеді. Мысалы, Ә. Қараның (Қара, 2004), Х. 

Тұрсынның (Тұрсын, 2023: 52-57), Қ. Раджабовтың (Раджабов, 2023: 14-24), 

Қыдырәлиевтің (Қыдыралиев, 2007), С.Ө. Смағұлованың (Смағұлова, 2019) және т.б. 

кітаптарында М. Шоқайдың ашаршылық кезіндегі күресі жайлы айтылады. Алайда, бұл 

мәселенің ашылмаған қыр-сырлары жетерлік. 

Зерттеу нәтижелері. Алдымен, Түркістан Республикасындағы ашаршылыққа 

келсек. Аштық Түркістан жерінде 1917 ж. қысы мен 1918 ж. көктемінде ерекше күшейе 

түсті. Түркістанда отырықшы шаруашылықпен айналысатын Ферғана, Самарқанд 

облыстарының, көшпелі малшаруашылығы негізгі кәсібі болып табылатын Жетісу мен 

Сырдария облыстарының халқы ашаршылықтан ерекше зардап шекті. 

Алғашында бұл ашаршылыққа көңіл бөлмеген кеңестік билік өкілдері, тіпті 

экономикалық әлсіз халық ретінде қазақтарға көмек беруді қажет деп                                               

есептемей, майдан қажеттігін қамтамасыз ету негізгі мәселеміз болуы керек деп шешті 

(ӨҰА, 1318 қ. 1 т. 197 іс). 

1917 ж. аяғында Түркістандағы уездер бойынша айтсақ, онда: Ақмешіт уезінде 

24810, Түркістан уезінде - 12296, Шымкент уезінде – 33618, Әулиеата уезінде – 44307 

шаруашылық ашықты (Стефан Куртуа ..., 1999: 226). 

І дүниежүзілік соғыс жылдарына қуаңшылыққа ұшырап, егістігі күйреген 

аймақтарда астық тапшы болып, мал басы кеміді. Түркістан өлкесіне Солтүстік 

Кавказдан, Ресейден, Сібірден әкелінетін астық І дүниежүзілік соғыс кезіндегі қиын 

жағдай мен теміржол көлігі жұмысының жүйесіздігінен мүлдем тоқтады. Аймақтағы 

астық дайындау шаралары нәтижесіз болды. 1918 ж. ортасында Түркістандағы азық-

түлік жағдайы мүлдем қиындады. Нәтижесінде Республиканы сұрапыл аштық жайлап, 

халық қырылды. Көшпелілер арасында ересектердің үштен бірі қырылды, тіпті кей 

аудандарда тұрғындардың төрттен үшіне дейін өлім-жітімі кездесті. 

Мысалы, Әулиеата уезінің төрт ауылында 1917 ж. басына қарай 300 мың адам 

есептелінген болса, 1917 ж. мен 1918 ж. 1 жартысында аштықтан алпыс мыңдай 

түземдіктер өлген. Ал 1918 ж. 30 қыркүйегінде қалған адамдар саны шамамен 200 

мыңдай болды» [Насильственная коллективизация, 1998: 21]. 

Ал халқы қырылған Әулиеата уезінің бірнеше болыстықтарынан бір ғана 

болыстықтың адамы қалған. 

Бүкілодақтық Орталық атқару комитеті ашаршылықпен күрес мақсатында 1918 ж. 

9 мамырда астығын жасырғандарды халық жауымен теңестіріп, он жылға түрмеге 

тоғытатын арнайы Декрет қабылдайды. Соның аясында аштыққа күрес жанданғандай. 

Сонымен бірге, астықтарын сатып, өзінің пайдасына асырып жүрген адамдардың ісін 

революциялық соттың трибуналымен соттайтынын ескерткен Қаулы қабылданады. 

Алайда, жергілікті жерлерде бұл құжаттардың орындалуына жауапты қызметкерлердің 

өздері ашыққан халыққа көмектің орнына, көмекке деген қаражатты жеке пайдасына 

пайдаланып, тағамдарды сатып, қаражатты иемденіп кету (Ахмедов, 1993), тіпті 

шаруалардың бар малын тартып алу оқиғалары кездескен (Мырзахмет, 2021: 202-212). 

1917–1918 жж. қысы өте қиын болды. 1917 ж. күзінде басталып, 1918 ж. қысында 

үдеген ашаршылыққа негізінен көшпелі халық өкілдері душар болды, ал отырықшыл 

орыс шаруалары басына ауыртпалық түскен жоқ. Керісінше, республика халқы нан 

таппай ашаршылыққа ұшырап жатқан кезде, орыс шаруаларының қоймаларында сатуға 

арналған астық сақталған. Мысалы, Гродеково селосының орыс шаруаларын тексеріс 

кезінде 84 отбасыдан (653 адам) 5.185 пұт бидай, 533 пұт ұн сақталғаны анықталды. 

Ашыққан көшпелі халықтың өкілдеріне беруге тиісті азық-түлікті орыстар мен әскери 

адамдарға таратып отырған оқиғалар да көп болған. Індет пен аштықтан өлгендер саны 

есепсіз көп болды. «Аштық пен індеттен өлген адамдардың денесі айдалада шашылып 

қалды. Оларды жинап, жерлеуге үкімет мекемелерінің күш-қуаты жетпеді, әрі 

қырсыздық мүмкіндік бермеді» (Қойшыбаев, 1990). 

1917 ж. 26-27 қарашада Қоқанда IV мұсылмандар съезі болып, онда Түркістан 

Мұхтарияты жарияланады. М. Шоқай осы съездің ұйымдастырушыларының бірі 

болды. Съезде М. Шоқай ашаршылық қаупі туралы ескертеді (Бәкір, Тайман,                          

Қыдыр, 2023: 62.) 

М. Шоқайдың «Вольный горец» газетінің 1918 ж. 19 шілдедегі нөмерінде  

«Хакімжан» деген бүркеншік атпен жариялаған мақаласында кеңестік биліктің қол 

астындағы Түркістанның жағдайына тоқталады. Ол ашаршылықтан қашып Ташкентке 

босып келген қазақ-босқындарға базарларда нанның сатылмағанын, көшкен өзбектерге 

азық алатын карточкалардың таратылмағанын, халық қырылып жатқанда                                  

Орынбор-Ташкент теміржолының бойында жүздеген вагондарға тиелген бидай                                            

мен ұнның белгісіз жағдайда жоғалып отырғанын жазды (Шоқай, 12 том (II),                                         

2012: 325-329 бб.). 

Грузияда жүргенде 1920 ж. «Вольный горец» газетінің №57 санында Түркістан 

жайлы ақиқатты жазады. Онда ол аштықтың кеңес өкіметі саясатының нәтижесі екенін, 

реквизиция мен тәркілеуден соң, қазақ даласының босап қалғанын жазады. Қоқан мен 

Гянжадағы қырғын жайлы айта отырып, Орта Азиядағы басмашылықтың пайда болуын 

халықтың билікке қарсылығы деп көрсетеді. 

Сондай-ақ, қазақ саяси эмиграциясының көшбасшысы болған М. Шоқайдың өткір 

қаламынан шыққан ашаршылық туралы шындық еуропалық баспасөз беттерінде 

таралып отырды. 

Берлинде жарық көретін «Новый мир» деген газеттің 1921 жылғы                                         

16 қарашасындағы № 244 санында А. Байтұрсыновтың атынан көшіріп басылған 

хабарлама жарияланады. Жарияланымда осы жылғы Қазақстандағы аштықтың негізгі 

себебі жұт, қыстың ерте түсуі, алдыңғы қуаңшылық жылдарда жем-шөп қорының 

жиналмауы болғаны түсіндіріледі. Осы мақала авторының аштықтың нақты 

себептеріне байланысты пікіріне қарсы өз ойын көрсеткен М. Шоқайдың 1921 ж.                                     

26 қарашада «Последние новости» газетінде мақаласы шығады. Саяси полемикада 

саясаткер өзі куә болған большевиктік жүйенің алғашқы жылдарындағы өктем саясаты 

туралы мағлұматтарды ортаға салады. М. Шоқай бұл аштықтың қолдан жасалғанын 

негіздеген. Қазақстандағы Кеңес өкіметінің алғашқы күндерінен шаруалардың күнкөріс 

көзі болып табылатын малын реквизициялауы мал басының күрт кемуіне әкелгенін 

айтады. Оған себеп болатын жайт осының алдындағы 1920 жылы жазылған 

«Қазақтардың Ленинге хатында» алдағы жылдан қауіп күтпегендігін көрсеткен 

(Шоқай, 12 том (II), 2012; 284). 

ХХ ғ. 20-шы жылдардың басындағы Қазақстандағы ашаршылық кезінде                                          

М. Шоқай халыққа көмекті ұйымдастыру шараларын жүргізеді: 1921 ж. Парижде 

Ресейдегі ашаршылыққа ұшырағандарға көмек көрсету үшін құрылған комитетке мүше 

болады.Ол мұсылман елдерінен, Америка көмек көрсету әкімшілігінен көмек сұрайды. 

Түрік халқының азаттығы қозғалысы атынан көмек сұраған үндеулер жазып, таратады 

(Смағұлова, 2019: 112). «Дни», «Последние новости» атты газет беттерінде 

Қазақстандағы ашаршылыққа қатысты мәліметтермен бөліседі. Аштыққа кінәлілердің 

жазаланбауының себептерін сұрайды (Bibliotéque des langues, 53: 4). 

Түркістандық жергілікті мерзімді басылымдар мәліметтері негізінде зерттеу 

жүргізген Мұстафа Шоқай аштан қырылғандар санын анықтауға күш салған. 

Ташкенттің «Түркістан» газетінің (1922 ж. 13 қыркүйегінен бастап «Қызыл Байрақтың» 

орнына шығып тұрған) 1922 жылғы 16 желтоқсандағы нөмірінде келтірілген қысқаша 

сандар дерегін пайдаланған М. Шоқай 1921 жылғы Ферғана жеріндегі ашаршылықтың 

көлемін анықтайды. Сондай-ақ, тек қана Наманған уезі тұрғындарының саны 

көрсетілген статистикалық деректерді таразылаған қайраткер аштан қырылуы мүмкін 

адамдар санын есептейді. Наманған уезіндегі халық саны 1920 ж. 230880 адам                                                      

(1914 ж. – 303 790 адам) деп есептелінген болса, ал 1922 ж. барлығы 190675 ғана адам 

есепте тұрды. Сонда екі аралықта тұрғындар саны 40205 адамға кеміген. 

1923 ж. 4 қарашада «Дни» газетінде шыққан «Түркістанды кеңестендіру» 

(Советизация Туркестана) атты мақаласында ол ТүркОАК төрағасы ХыдырАлиевтың 

«Известия» газетіне берген сұхбатындағы мәліметтерді көрсетеді. Онда соңғы алты 

жылдағы өлкенің экономикалық жағдайы сөз болып, өндіріс пен ауыл 

шаруашылығының жайларынан мәліметтер келтірілген. Жалпы мал саны 70%-ға 

кемігендігі, тұрғындардың қиын жағдайы айтылады. 1919 ж. Түркістан 

Республикасында 970900 адам ашықты деп: Сырдария облысында 328300 адам, 

Ферғана облысында 283000 адам, Жетісуда 226000 адам есепке алынды (Рахматов, 

2019: 101). 

«Түркістандағы аштыққа қатысты кеңестік саясат (Советская политика голода в 

Туркестане)», «Түркістан аштық құрсауында (Туркестан охватил голод)», «Ұлттық 

мәселе туралы (О национальном вопросе)» және т.б. мақалаларында (Туякбаев, 2012. 

64) М. Шоқай ашаршылықты жаңа советтік билік саясатынан туындағанын көрсетеді 

(Шокай, 2011; Асанова, 2021: 86; Шоқай. 12 том, 2012: 449-450). 

Оның «Аштық - Голод» («Дни» газеті, 1924. 5 шілде), тұрғындар, салықтар мен 

олардың мөлшері туралы мағлұматтарды тілге тиек еткен «Түркістан кедейлерімен  

астасу – Смычка с Туркестанской беднотой» («Последние новости» газеті, 1925,                                           

28 қаңтар) және т.б. мақалалары да аштықпен күресін көрсетеді (Туякбаев, 2012). 

Эмиграциялық баспасөздің белсендісі саналған «Дни» газетінің 1924 жылғы                                    

5 шілдедегі № 503 санында М. Шоқай Ақмола уезіндегі аштық туралы хабар 

жариялайды. Мұндағы аштыққа ұшырағандар мөлшерін 30-40 мыңдай деп есептейді. 

Онда өлмес үшін мыңдаған тұрғындардың атамекенінен сыртқа босуға мәжбүр болып 

кеткені айтылады. Еуропада тұрып жатса да, Қазақстанның әлеуметтік-экономикалық 

ахуалын жіті бақылап отырған қайраткер Қазақстанның Орынбор, Ақтөбе, Орал, 

Қостанай, Бөкей губерниялары мен Адай уезін ашаршылық қамыты құрсаған                                         

1921-1922 жж. ашаршылықтың алдыңғы кезінде өмір сүруге анағұрлым жайлырақ деп 

есептелінген Ақмола мен Семей губернияларындағы жағдайдың күрт өзгеруін, 1921 ж. 

аштықтың құрығына ілінгенін, ал кеңестік билік өкілдерінің аштарға көмек көрсету 

орнына, сайлау сияқты саяси науқандарға баса назар аударып отырғанын сынайды. 

1917-1923 жылдардағы ашаршылықтың зардабынан Ферғана облысының 

экономикасы құлдырады. Сонымен қатар, диқандардың басым бөлігі «басмашылар» 

қозғалысының жағына өтті. Басмашылармен күресті жүргізу үшін Түркістан 

майданында 15 мың мен 40 мыңдай аралықта әскер ұсталса, олардың азығы 

ферғаналық диқандардың мойнына түсті. 

Ашаршылықтың салдарынан кейбір аудандардың халқы жаппай қырылды. 

Мысалы, Самарқан облысы Жизақ уезі 70 % тұрғынынан айрылды. Прогрессивті 

жадидтер, Кеңес өкіметі органдары, түрлі қайырымдылық мекемелері жасаған 

әрекеттердің нәтижесінде аштықтың салдары аздап жеңілдетілгенімен, нәтижесі бәрібір 

қайғылы болды. 

Аштық пен індет бүкіл Түркістанды жайлады. 

Кеңес өкіметі аштықты жеңу үшін өте қатаң шаралар қабылдады, бірақ бұл 

шаралар оны шеше қоймады. Мысалы, Ферғана облысында 1920 жылы ақпанда                                             

азық-түлік отрядтары құрылды. Бірақ олардың көмектескенінен көрі зияны да болды, 

ішінде алыпсатарлар, бұзақылар және маскүнемдікпен айналысатындар көп болды 

(Яковенко, 1974: 69). 

Мұстафа Шоқай қысқа хабарлардың негізінде 1921 жылғы ол өңірдегі аштықтың 

жайынан өзбек тілінде шығатын «Түркістан» газетінің 1922 жылғы 16 желтоқсандағы 

102 санында Наманган уезіндегі жағдайлардан мәліметтер берілген. Бұл ашаршылық 

1922 жылға жалғасқан. Мұның себебі егін егетін жерлердің азайып кетуімен, мал 

басының кемуімен түсіндірілген. «Қызыл Байрақ» газетінде берілген қысқа ғана 

мақалада Ферганада егін егу 50 пайызға ғана орындалған. Ашыққандарға Ресей 

тарапынан еш көмек жоқ, жергілікті жерлерде мүмкіндігінше асханалар ашылып, көмек 

көрсетілуде. Алайда бұл мардымсыз. Мақала соңында егістік жерлердің елеулі 

қысқаруы, егіннің егілмей қалуы, су жүйелерінің жарамсыздығы, мал басының кемуі, 

тұқымның жетіспеуі, мұның үстіне өте жоғары салық, міне мұның барлығы келер,                                                

яғни 1923 жылы да аштықтың жалғасатынын байқатады деп есептеген (Шоқай,                                

12 т. (II), 2012: 403-406; Бәкір, Тайман, Қыдыр, 2023: 102) 

М. Шоқай баспасөз материалдары мен статистикалық мәліметтер негізінде 

Наманган уезінде 1920 ж. -73100 адам мен 1921 ж. - 40205 адам өлген деп көрсетеді 

(Асанова, 2021: 87). 

Қазақ АКСР-н аштық жайлаған 1921-1922 жылдарында Түркістанның ішкері 

аймақтарында ашаршылық әлі де күшінде болды. Мысалы, 1922 ж. бір ғана Ташкент 

қаласында тіркелген 22 мың сүзекпен ауырғандардың күніне бір жарым мыңы өлген                                 

(В. Чайкин – М. Шокаю, 2021: 26.) 

Ал аштарға көмек 1922 ж. көктемінен бастап қолға алына бастады. 

Алдыңғы 1917-1918 жж. қарағанда 1921-1923 жж. Ферғана алқабында аштық одан 

да ауқымды болды. Аштықтан өлген адамдардың денесін жинауға адам табу қиын 

болды. Мысалы, 1921 ж Ферғана облысында 227059 адам, 1922 ж. 64336 адам өлген.  

Жалпы 1917-1923 жж. бұл облыс 1 млн аса адамынан айрылды (Рахматов, 2019: 102). 

Самарқанд облысында 20000 мыңдай адам өлді. 

Ал, М. Шоқай «Дни» газетінің 1924 ж. 5 шілдеде жарияланған «В «Лаборатории 

национального вопроса» (Из туркестанского опытов)» деген мақалада Түркістанда                                    

1917 ж. 1 маусымда 8 084 700 адам болса, 1922 ж. бұл көрсеткіш 5 029 512-ке төмендеп 

(Бәкір, Тайман, Қыдыр, 2023: 105), өлке халқы 38 %-ға кеміген. Жалпы айтқанда 

ашаршылық кезінде көшпелілер арасында ересектердің 30 %-ы өлсе, бұл көрсеткіш кей 

жерлерде 75 %-ға жеткен. 

М. Шоқай Түркістан Республикасындағы ашаршылықтың мерзімін                                   

1918–1922 жж. аралығы деп көрсетті. Сонымен бірге «1918-1922 жж. ашаршылық                                  

Совет үкіметінің Түркістандағы мұсылман жұртшылығымен күресіне көмектесті» 

(Бәкір, Тайман, Қыдыр, 2023: 105) деп тұжырымдайды. 

Босқыншылық өлкенің жағдайын одан әрі ушықтырды. Оларды ең қажетті өмір 

сүру құралдарымен қамтамасыз ету: тұрғын үй, азық-түлік және киім-кешек жергілікті 

халықтың иығына қайта жүктелді. Бұхара және Хорезм республикаларынан Түркістан 

АКСР-не жіберілген азық-түлік өнімдері негізінен осы адамдарды қамтамасыз ету үшін 

пайдаланылды. 1923 жылдан бастап босқындар мен қоныс аударған адамдарды өз 

өлкесіне қайтару процесі басталды (Пасилов, 2021: 40-44). 

Айта кететін жайт, ХХ ғ. 20-30 жылдары Қазақстанда болған ашаршылықтар 

кезіндегі халықтың күн-көріс үшін, аштан өлмес үшін орныққан жерлерін тастап, сырт 

аймақтарға көшін қазіргі тарихи ғылымда «босқыншылық», ал көшкен халықты 

«босқындар» деп атауда. Бұндай атау тарихи терминологияда енді ғана толыққанды 

қолданылып жатса, аштықтан қашқан халықты М. Шоқай сол кезде-ақ босқын деп 

атағанын айта кету керек. Сондай-ақ, 1926 ж. қазақтардың шаруашылық жүргізу және 

тұрмыстық жағдайға бейімделген өмір сүру ерекшелігін көрсетпек болған                                                

С.П. Швецовтың редакциялығымен жарияланған жинақта да 1921 ж. ашаршылық пен 

оның салдары болған қазақ босқындары туралы айтылады. Бұл жинақта мал-жанымен 

сыртқа кеткен сол жақта өмірін жалғастырушы босқындарды эмигранттар ретінде 

қабылдамай, екі елде көшіп, өмір сүру салтына орай туыстықтары мықты біртұтас 

халық деп қабылдау керектігін көрсеткен (Казахское хозяйство, 1926: 66). 

Европадағы эмиграция өкілдері назарынан да Қазақстаннан кетіп жатқан 

босқындар мәселесі тыс қалмады. Мұстафа Шоқайдың шамамен 1928 жылы жазылған 

«Түркістан босқындарының қасіреті» атты мақаласында діни сенімге қарсы 

саясаттыхалықтың босқыншылығының негізгі себебінің бірі деп атап көрсетті.                                         

Ол түркістандықтар үшін тұтас мемлекеттің қарулы күштерімен күресу қиындық 

туғызғанын, шекара маңындағылардың соңғы мүліктерінің қалдықтарын көтеріп, шет 

ел асқанын суреттейді (ӨҰА. Р-17 қ. 1 т. 947 іс). Советтер еліндегі қарулы көтеріліске 

қатысқаны үшін Иранға босқан түркістандықтар тағдырына алаңдаған М. Шоқай, бұл 

туралы Иран шахына өтініш хат жолдап, көмек сұрайды (РФ ӘА. 461 к-қор,                                         

1 т. 417 іс, 99-п). 

Түркістан Республикасындағы ашаршылықтың салдары көрінетін халық санының 

өзгерістеріне назар аударалық. Ол үшін 1924 ж. шыққан статистикалық жинақ пен 1925 

ж. ағымдық мәліметтерді салыстырамыз. 
 

Кесте 1. Түркістан Республикасынан Қазақ КСР құрамына енген уездердегі халық динамикасы 

(1897-1925 жж.) (Статистический ежегодник, 1924; Зарубин, 1925: 11). 

Уездер 1897 ж. 1920 ж. 1925 ж. 1897-1920 жж. 1920-1925 жж. өсім 

өсім 

Сырдария обл. Абс % абс % 

Қазалы 140263 86709 84964 -53554 – 38,2 -1745 - 2,0 

Ақмешіт 133476 102772 102771 -30704 -23,0 -1 - 0,1 

Түркістан және 

Шымкент 

284709 278221 279260 -6488 -2,3 1039 + 0,4 

Жетісу обл. Абс % абс % 

Алматы 221700 233690 232358 11990 + 5,4 -1332 - 0,6 

Жаркент 120340 84402 86334 -35938 - 29,9 1932 + 2,3 

Лепсі 180316 129647 131529 -50669 - 28,1 1882 + 1,5 

Талдықорған 136148 164554 166394 28406 + 20,8 1840 + 1,1 

1-кестеден көретініміз, 1897-1920 жж. аралығында Қазалы (38,2 %-ға), Ақмешіт 

(23,0%-ға), Жаркент (29,9%-ға), Лепсі (28,1 %-ға) уездерінің халқы кеміген. Алматы 

(+5,4%-ға) мен Талдықорған (+20,8 %-ға) уездерінің халқы, керісінше өскен. 

Енді халқы өскен Алматы уезіне қатысты мәліметтерді талдайық (ҚРПМ.                                       

666 қ. 1-т., 76 іс., 18-п.). 1920 ж. санақта Жетісу облысының Алматы уезінде                                                

40250 шаруашылық есептелінді. Бұл 1917 ж. санақта тіркелген шаруашылық санынан 

4812 шаруашылыққа кем еді. 3 жылдың ішінде бір ғана уезде 4812 шаруашылық 

жойылған. Бұл жалпы мәлімет. Ал, енді оны ұлттарға байланысты бөліп көрсетсек, 

онда қазақтар шаруашылығы көшпелі және отырықшы деп есепке алынған. Соның 

ішінде, қазақтарда 1917 ж. 31616, 1920 ж. 24654 көшпелі шаруашылық есептелініп, 

шаруашылық саны 22 %-ға (6962-ге) кемігені тіркелді. 

Екі санақ арасында уездегі отырықшылықпен айналысатын қазақ 

шаруашылықтары 1192-ге өсіп, 5 еседей көбейген (1917 ж. – 312, 1920 ж. – 1507). Бірақ, 

отырықшысы мен көшпелісін қосқанда қазақтар шаруашылығы екі санақ арасында 

(1917 ж. – 31928, 1920 ж. – 26161) 5767-ге кеміген (Статистический ежегодник, 1924). 

Малынан айрылып, ашаршылыққа ұшыраған қазақтардың аман қалғаны 

отырықшылардың қатарына қосылғанымен, 1920 ж. қазақ шаруашылықтары 1917 ж. 

деңгейінің 81,9 %-ы ғана болған еді. Басқа этнос өкілдерінің шаруашылықтарының 

динамикасына келсек, ұйғырлар (тараншы) шаруашылығы 1920 ж. 4420 болып, 1917 ж. 

салыстырғанда 2147-ге кем есептелінді. Ал, дүнгендер шаруашылықтарында екі санақ 

арасында өзгеріс байқалмады (Статистический ежегодник, 1924). 

Екі санақ арасында шаруашылықтар мен тұрғындары өскен орыс ұлты өкілдері 

болды - 3/1 есеге өсті. Орыстар  шаруашылығы 1917 ж. – 6428, 1920 ж. - 9505 болды 

деп тіркелді (Статистический ежегодник, 1924). 

Халық санының өзгерістеріне келсек, 1920 ж. санақ кезінде Алматы уезінде                                        

194,6 мың адам (100,6 мың ер және 94 мың әйел) тіркеліп, 1917 ж. қарағанда 28,4 мың 

адамға (21,4 мың ер адам, 7 мыңдай әйел) немесе (17 %-ға) кем адам есептелінді. 

Соның ішінде қазақтардың, ерекше көшпелі мал шаруашылығымен айналысатын 

қазақтар санының күрт кеміп, орыстардың күрт өскені көрінеді. 

1917-1921 жж. қазақтарда ер адамдар 33 %-ға, әйелдер 26%-ға немесе 47,7 мың 

адамға кеміген. 

Ал, орыс ұлты өкілдерінің саны екі санақ арасында 42,2 %-ға (ерлер 34,9 %-ға, 

әйелдер 50,5 %-ға) немесе 16,2 мың адамға көбейген. Бұндай өсім уезге орыстардың 

көші-қоны есебінен жүзеге асты. Бұл бір ғана Алматы уезі бойынша мәлімет (ҚРПМ. 

666 қ.1-т., 76 іс, 18-19 пп.]. 

Жалпы, 1917 ж. ауылшаруашылық санағы мен 1920 ж. халық санағы мәліметтерін 

салыстыру Түркістан республикасында болған, кейіннен Қазақ АКСР құрамына кірген 

жерлерді мекендеген қазақтардың үштен бірге кемігенін көрсетті. 
 

2 кесте – Түркістан республикасында болған,  

кейіннен Қазақ АКСР құрамына кірген жерлерді мекендеген  

қазақтар саны(1917-1920 жж.)  

(Зарубин, 1925: 24; Материалы Всероссийской переписи 1920, 1923) 

Уездер 1917 ж. 1920 ж. 

1917-1920 жж. өсім 

абс. %% 

Алматы 160529 128313 -32216 - 20,1 

Лепсі 129876 74789 -55087 -42,1 

Талдықорған 167478 123584 -43894 -26,2 

Жаркент 46592 52804 6212 +13,3 

Әулиеата 195899 110013 -85886 - 43,8 

2 кестеден Түркістан Республикасынан Қазақ АКСР құрамына кірген жерлерді 

мекендеген қазақтар 1917-1920 жж. 34,1 пайызын немесе 427 230 адамды жоғалтқанын 

көреміз. Қазағы көп кеміген уездер – Әулиеата (43,8 %-ға) және Лепсі (42,1 %-ға) 

уездері болды, жартысына жуық халқынан айрылды. 

Сондай-ақ, Қазақ АКСР құрамында болған жерлердегі халық санының 

өзгерістерін салыстырайық. 
 

3 кесте – Қазақ АКСР құрамына кірген жерлер халқының 1916-1922 жж. санының динамикасы 

(Сборник статистических, 1925: 4, 5, 18, 19.) 

Жылдар 1916 1917 1920 1921 1922 1920–1922 (+/-) 

Қазақ АКСР 

құрамына кірген 

жерлерде, Орынбор 

губерниясымен 

бірге 

4712181 4611926 4610278 3596999 3795963 -814315 

Орынбор 

губерниясы 

1038171 940058 770044 676604 566054 - 203 990 

Қазақ АКСР 

құрамына кірген 

жерлерде, Орынбор 

губерниясынсыз 

3674010 3671868 3840234 2920395 3229876 - 610 358 

 

3 кестеден көріп отырғандай, республикаға осы жылдары сырттан ерекше славян 

халықтарының көптеп орналасуына қарамастан, Қазақ АКСР халқы 610 358 адамға 

кеміген. Алайда, осы статитикалық мәліметтердің жиынтығы қазіргі Қазақстанның 

аумағын толық қамтымайтын болғандықтан, оларды жинақтап көрсетуге  әлі ерте. Сол 

себепті бұл бағытта зерттеулерді жалғастырамыз деп сенемін. 

Сондай-ақ, Қазақстанда 1931-1933 жж. болған алапат ашаршылық та шетелдегі 

ұлт жанашырларының назарынан тыс қалмағаны белгілі. 

Ашаршылықтардың халық санының динамикасына тигізген әсерін нақтылау 

жұмысы тереңірек жүргізілген жағдайда М. Шоқайдың сандық мәліметтерінің нақты 

маңызын анықтарымыз сөзсіз. 

Қорытынды. Түркістанның азаттығын аңсап, саяси күреске түсіп, елде 

большевиктік биліктің қудалауына түскен елжанашыры, саяси қайраткер М. Шоқайдың 

Қазақстандағы ашаршылықтарға қарсы күресі халықаралық деңгейде бағаланып, 

кеңестік биліктің аштыққа қарсы күресін жандандыруға түрткі болды. Ол, өзінің 

баспасөздерде жарияланған мақалалары арқасында отанындағы оқиғаларға әсер етіп 

отырды. М. Шоқай, Т. Рысқұлов (Қоңыратбаев, 1994) сынды ұлтшыл тұлғаларымыз ХХ 

ғ. 20-30 жылдардағы қазақ даласын жалындай жалмаған ашаршылыққа қарсы, кеңестік 

биліктің саяси, экономикалық саясатының ұлттың сақталып қалуына, зиянын тигізген 

зардаптарына қарсы күресін тоқтатпағаны белгілі. М. Шоқайдың қызметі мен күресі әлі 

де зерттеуді қажет етеді. 

Бұл тақырыптың толық және жан-жақты зерттелуі әлі де болашақтың ісі. 
 

 

 

 

Шымкент 277598 124951 -152647 
- 39,0 

Түркістан - 44214 44214 

Перовск 151458 92740 -58718 - 38,8 

Қазалы 122644 73436 -49208 -40,1 

Барлығы 1252074 824844 -427230 -34,1 

Деректер 

ҚРПА – Қазақстан Республикасы Президентінің архиві 

ӨҰА – Өзбекстан Ұлттық архиві 

РФ ӘА – Ресей Федерациясының әскери архиві 

